
   — Çулăм пулмасть тĕтĕмсĕр, —

Теççĕ пурнăçран илсе.

Çакна пĕлĕрех эсир

Ман такмака итлесе.



Вунулттăрах пуçларăм

Каччăпала çӳреме.

Темшĕн вара ман хырăм

Тапранчĕ-ха кӳпчеме.



Аттепе анне вăрçаç —

Эсĕ тăр чăтса кăна.

Тантăшсем манран кулаç:

— Çапла кирлĕ, — теç, — ăна.



Çамрăк кĕрĕм хаваслăн

Юрлать-ташлать урамра.

Манăн ача тухасшăн

Тапаçланать хырăмра.



Пĕлместĕп каччă ăçта

Çӳретех манран тарса.

Улталама пит ăста...

Ларап куççуль юхтарса.



— Чавса çывăх — çыртма çук, —

Тенĕ ĕлĕк-авалрах.

Пуçа нуша лекнĕ чух

Унтан тухма май пурах.



Çитĕнтерĕп ачана,

Вĕрентетĕп омона,

— Тупса кил, — теп, — аçуна...

Тăна кĕртме ăнмана.



Пĕтеретĕп такмака

Пĕлеп: мана ятлатăр.

Калап сире ак тата:

Сăмсăр çине карт лартăр.

  